
Hazırda erməni vəhşiliyinin 
izləri qalan Qarabağ və Şərqi 
Zəngəzurda genişmiqyaslı abad-
lıq-quruculuq tədbirləri həyata 
keçirilir. Prezident İlham Əliyevin 
işğaldan azad olunan rayonlara 
səfərləri də göstərir ki, Azərbaycan 
dövləti düşməndən təmizlənən 
ərazilərin bərpası və yenidən 
qurulması ilə bağlı layihələrin real-
laşdırılmasını diqqət mərkəzində 
saxlayır. Dövlətimizin başçısı 
tərəfindən erməni faşizminin 
qurbanı olan yaşayış sahələrində 
mühüm strateji obyektlərin, 
müəssisələrin təməlinin qoyul-
ması, tikinti işlərinin geniş vüsət 
alması, yüksək texnologiyaların 
tətbiqinə start verilməsi məhz 
bunun məntiqi nəticəsidir.

Bu gün gerçəkləşdirilən 
tikinti-quruculuq işləri – vandallar 
tərəfindən yerlə-yeksan edilən 
şəhər və kəndlərimizin sürətlə 
bərpası əzəli torpaqlarımıza 
qayıdışımızı günbəgün yaxınlaş-
dırmaqla bərabər, eyni zamanda, 
bütün dünyaya Azərbaycanın 
güc-qüdrətini, dövlətimizin başçı-
sının möhkəm iradəsini, yüksək 
idarəçilik məharətini və qurub-ya-
ratmaq əzmini nümayiş etdirir.

Onu da xatırladaq ki, Vətən 
müharibəsində əldə edilən 
parlaq qələbə sayəsində bu gün 
Azərbaycanın əsas hissəsi ilə 
Naxçıvan Muxtar Respublikası 
arasında nəqliyyat əlaqəsinin 
qurulmasındakı maneənin ara-
dan qalxması nəticəsində region 
ölkələrinin faydalana biləcəyi 
yeni avtomobil və dəmir yolu 
şəbəkələrinin formalaşdırılması 
imkanı da gerçəkləşdirilir. Bunun-
la əlaqədar Zəngəzur dəhlizinin 
fəaliyyəti istiqamətində mühüm 
tədbirlər görülür. Sözügedən 
istiqamətdə Türkiyə ilə səmərəli 
əməkdaşlıq xüsusi diqqət çəkir. 
Başqa sözlə, Qarabağ və Şərqi 
Zəngəzur iqtisadi rayonlarında 
infrastruktur layihələrinin, yol-
ların tikintisində qardaş ölkənin 
şirkətləri fəal iştirak edir. Cari ilin 
fevral ayında iqtisadi əlaqələrin 
inkişafı məqsədilə Azərbaycan 
və Türkiyə arasında dağ-mədən, 
tekstil, nəqliyyat-logistika, kiçik və 
orta sahibkarlıq və investisiyaların 
təşviqi, memarlıq-layihələndirmə 
kimi sahələrdə ümumilikdə 11 
protokol imzalanması bunun 
bariz ifadəsidir. Bütün bu im-
kanlar fonunda əməkdaşlığın 

genişləndirilməsi, birgə istehsal 
müəssisələrinin təşkili, nəqliyyat-
logistika, həmçinin əlverişli 
coğrafi mövqe üstünlüklərindən 
istifadə ölkələrimizin qarşılıqlı 
ticarətinin, investisiya qoyuluş-
larının artacağını şərtləndirir. 
Eyni zamanda, mövcud vəziyyət 
bölgədə nəqliyyat-kommunikasiya 
əlaqələrini gücləndirəcəyi, işğal-
dan azad edilmiş torpaqlarımı-
zın bərpasında və inkişafında 
səmərəliliyin yüksələcəyi əminliyi 
yaradır. 

Düşməndən təmizlənən tor-
paqlarda turizm, kənd təsərrüfatı, 
dağ-mədən və hasilat sənayesi, 
tikinti materialları istehsalı, 
alternativ enerji kimi potensial 
sektorların yenidən canlandı-
rılması və ölkə iqtisadiyyatına 
inteqrasiyası, habelə bölgədə yeni 
nəqliyyat-logistika dəhlizlərinin 
formalaşdırılması istiqamətində 
həyata keçirilən tədbirlər digər 
türkdilli ölkələr ilə əlaqələrimizin 
genişləndirilməsində də yeni 
perspektivlər vəd edir.

Qarabağın bərpasında 
infrastrukturun qurulmasının 
zəruriliyindən danışarkən, yol 
çəkilişlərinin də hökumətin xüsusi 
diqqətində saxlanıldığını xatır-
latmaq istərdik. Bununla bağlı 
əvvəlcə onu deyək ki, müzəffər 
Ali Baş Komandanın rəhbərliyi 
ilə şanlı ordumuzun ölkəmizin 
mədəniyyət mərkəzi elan olunan 
Şuşa şəhərini mənfur düşməndən 
təmizlərkən istifadə etdiyi cığır-

yolun əbədiləşdirilməsi məqsədilə 
tikilən, dövlət başçısı tərəfindən 
“Zəfər yolu” adlandırılan avtomobil 
yolunun inşası artıq tamamlanmaq 
üzrədir. 

Dövlət başçısının tapşırığına 
əsasən, ötən il noyabr ayının 
16-da təməli qoyulan və uzunluğu 
101 kilometr təşkil edən “Zəfər 
yolu” Qarabağın inkişaf planı 
nəzərə alınmaqla 2-ci texni-
ki dərəcəyə uyğun inşa edilir. 
Başlanğıcını Hacıqabul–Minci-
van–Zəngəzur dəhlizi magistral 
avtomobil yolundan götürməklə 
yol Qarabağın tacı olan Şuşa 
şəhərinə qədər uzanır. 

Azərbaycan Prezidenti 
İlham Əliyev avqustun 29-da 
Əhmədbəyli–Füzuli–Şuşa Zəfər 
yolunda son tamamlama işləri ilə 
tanış olarkən məlumat verildi ki, 
“Zəfər yolu”nun tikintisi artıq başa 
çatmaq üzrədir. Hazırda yolun 92 
kilometrlik hissəsinə asfalt-beton 
örtüyü salınır. Digər hissələrdə isə 
işlər davam etdirilir. 

Yeri gəlmişkən, Azərbaycan 
Prezidenti İlham Əliyev avqus-
tun 30-da Şuşada Vaqif Poeziya 
Günlərinin rəsmi açılışında çıxışı 
zamanı dedi: “Şuşanın bərpası 
yanvarın 14-dən başlanmışdır 
və qısa müddət ərzində böyük 
işlər görüldü. İlk növbədə, yol 
çəkildi. İndi gəldiyiniz “Zəfər yolu” 
nə vəziyyətdə idi biz onu yanva-
rın 14-də gördük. Biz Füzulidən 
təqribən iki saat yarıma-üç saata 
gəldik. Şaxtalı, qarlı hava idi, yol 
da yox idi, bir cığır idi, üstü buz, 
palçıq. İndi isə artıq asfalt yol 
tikilib və bu, elə Zəfər yoludur. 
Magistral yol da çəkilir. Füzuli 
şəhərindən tunellər daxil olmaqla, 
magistral yol tikilir, daha qısa yol 
olacaq...”.

Azərbaycanın dövlət başçısı-
nın işğaldan azad olunan ərazilərə 
hər səfərində hansısa strateji 
əhəmiyyətli yolun və ya hava 
limanının təməli qoyulur. Məsələn, 

Prezident İlham Əliyev cari il 
yanvarın 14-də işğaldan azad 
olunan Füzuli rayonuna səfəri 
çərçivəsində Əhmədbəyli–Füzu-
li–Şuşa avtomobil yolunun 27-ci 
kilometrində Füzuli–Şuşa yolunun, 
həmçinin Füzuli rayonunda hava 
limanının təməllərini qoyub. 

Azərbaycan Prezidenti 
İlham Əliyev tərəfindən fevralın 
14-də təməli qoyulan Hora-

diz–Ağbənd dəmir yolu xəttinin 
ümumi uzunluğu 100 kilometr-
dir. Bu dəmir yolunun strateji 
əhəmiyyəti olduqca böyükdür. 
Çünki bu nəqliyyat infrastruktu-
ru Azərbaycan vətəndaşlarının 
azad olunmuş torpaqlara gediş-
gəlişinin təminatında əhəmiyyətli 
rol oynayacaq və ən mühüm 
məsələ Azərbaycanın əsas hissəsi 
ilə Naxçıvan Muxtar Respublika-
sı arasında birbaşa dəmir yolu 
nəqliyyat əlaqəsinin yaranmasına 
böyük töhfə verəcək.

Bundan başqa, Qarabağda 
Füzuli–Hadrut, Zəngilan–Horadiz, 
eləcə də Bərdə–Ağdam avtomobil 
yollarının artıq təməlləri qoyulub. 
Həmçinin, Laçın şəhərinə daxil 
olmadan yeni alternativ avtomobil 
yolu çəkilir. Bu yolun uzunluğu 
təxminən 80 kilometr olacaq.

Onu da qeyd edək ki, bu 
günlərdə Azərbaycan Avtomobil 
Yolları Dövlət Agentliyi Qarabağ 
və Şərqi Zəngəzurda çəkilən avto-
mobil yollarının xəritəsini açıqla-
yıb. Xəritə ümumi uzunluğu 665,4 
kilometr olan və hazırda tikilən 10 
əsas avtomobil yolunu əhatə edir. 
Bundan əlavə, xəritəyə tikintisi 
nəzərdə tutulan, lakin uzunluğu 
qeyd olunmayan avtomobil yolları 
da daxildir.

Məlumata görə, hazırda 101 
kilometrlik Zəfər yolunun tikintisi 
ilə yanaşı 81,6 Əhmədbəyli–Füzu-
li–Şuşa, 80,7 kilometrlik Toğana-
lı–Kəlbəcər–İstisu, 72,3 kilometrlik 
Kəlbəcər–Laçın, 123,8 kilometrlik 
Əhmədbəyli–Horadiz–Mincivan–
Ağbənd yollarının tikintisi davam 
etdirilir.

Həmçinin, 22 kilometrlik 
Talış–Tapqaraqoyunlu–Qaşaltı, 

83 kilometrlik Xudafərin–Qubadlı–
Laçın, 43 kilometrlik Şükürbəyli–
Cəbrayıl–Hadrut, 13 kilometrlik 
Füzuli–Hadrut və 45 kilometrlik 
Bərdə–Ağdam avtomobil yolları 
tikilməkdədir.

Bu gün Şərqi Zəngəzurun 
bərpası da diqqətdə saxlanılır. 
Bölgədə energetika sisteminin 
yaradılmasına xüsusi önəm 
verilir. Bunun nəticəsidir ki, artıq 
bu ərazilərdə 20 meqavatdan 
çox elektrik enerjisi alternativ 
mənbələrdən hasil edilir. 

Onu da qeyd edək ki, bölgədə 
su elektrik stansiyalarının sayı-
nının tədricən təxminən 20-yə 
çatdırılacağı nəzərdə tutulub. 
Həmçinin, Prezident İlham Əliyev 
tərəfindən, Qarabağla yanaşı, 
Şərqi Zəngəzurun da “yaşıl enerji” 
zonası kimi yaşayacağı elan 
edilib. 

Qarabağda bərpa işlərini daha 
da sürətləndirmək məqsədilə istər 
yerli, istərsə də xarici iş adamla-
rına əlverişli şəraitin yaradılması 
da diqqət mərkəzində saxlanılır. 
Bunun üçün investisiya qoyuluşu-
nu təşviq edən əlavə xüsusi vergi 
imtiyazlarının yaradılması nəzərdə 
tutulur.

Bu, Maliyyə Nazirliyinin 
2022-ci il üçün icmal büdcəsinin 
proqnozunda əksini tapıb. Belə 

ki, işğaldan azad edilən ərazilərin 
inkişafının təşviqi üçün xüsusi 
vergi rejiminin tətbiq olunması, 
yeni istehsal sahələrinin qurul-
masına görə kapital qoyuluşları-
na uyğun güzəştlərin nəzərdən 
keçirilməsi, turizmin inkişafı üçün 
vergi təşviqlərinin verilməsi, strate-
ji məhsulların istehsalı üzrə kapital 
qoyuluşunda ƏDV-nin sürətli 
bərpası və ya idxal əməliyyatları 

zamanı yaranan ƏDV borcları 
ilə əvəzləşdirilməsi tədbirlərinin 
ortamüddətli dövrdə həyata 
keçirilməsi planlaşdırılıb. 

Sonda qeyd edək ki, 
düşməndən təmizlənən ərazilərin 
bərpasına cari ilin ilk altı ayı 
ərzində dövlət büdcəsindən 
işğaldan azad olunan yaşayış 
sahələrinin yenidən qurulması və 
bərpası xərcləri üzrə 372,1 milyon 
manatının maliyyələşdirilməsi 
təmin edilib.

Bu, Maliyyə Nazirliyinin 
2022-2025-ci illər üçün makro-
fiskal çərçivə və 2022-ci il üçün 
icmal və dövlət büdcələrinin ilkin 
göstəricilərinə dair açıqlamasında 
qeyd olunub. Açıqlamada, eyni 
zamanda, bu vəsaitin avtomobil 
yollarının layihələndirilməsinə, 
tikintisinə, yenidən qurulma-
sına, həmçinin dəmir yolu 
xəttinin layihələndirilməsi və 
tikintisinə, digər kommunikasiya 
xətlərinin yenidən qurulması və 
layihələndirilməsinə yönəldildiyi 
bildirilib. Bütün bunlarla bərabər, 
Zəngilan rayonunun İkinci Ağalı 
kəndi ərazisində “ağıllı kənd”in 
layihələndirilməsi və tikintisi üçün 
Kənd Təsərrüfatı Nazirliyinə 10,8 
milyon manat vəsait ayrılıb.

V.BAYRAMOV,  
“Xalq qəzeti”

Biz azərbaycanlılar bundan sonra 
öz dədə-baba torpaqlarımızda əbədi 
yaşayacağıq. Bütün dağıdılmış şəhərləri, 
kəndləri yenidən quracağıq, həyat 
qayıdacaq, insanlar qayıdacaq və biz 
bütün dünyaya bir daha xalqımızın 
böyüklüyünü göstərəcəyik. 

İlham ƏLİYEV 
Azərbaycan Respublikasının Prezidenti

Qarabağın bərpası ilə Azərbaycan 
gücünü dünyaya nümayiş etdirir

Ordumuz 44 günlük Vətən müharibəsi ilə Qarabağı və 
ətraf rayonları erməni işğalından azad etdi. Bununla ərazi 
bütövlüyünü reallaşdıran Azərbaycanın hazırda qarşısın-
da duran ən mühüm vəzifə işğaldan azad olunan ərazilərin 
yenidən qurulması və dirçəldilməsidir. Bu istiqamətdə artıq 
mühüm layihələrin icrasına başlanılıb. 

İddiada bildirilib ki, Ermənistan 
azərbaycanlılara qarşı milli və ya etnik 
mənşəyinə görə bir sıra ayrı-seçkilik 
hərəkətləri edib və bunu hazırda da 
davam etdirir: “Ermənistan həm birbaşa, 
həm də dolayı yollarla etnik təmizləmə 
siyasətini həyata keçirir və nifrət 
nitqindən istifadə edərək hökumətinin 
ən yüksək səviyyəsində də irqçi təbliğat 
aparır, azərbaycanlılara qarşı nifrət 
və etnik zorakılığı qaldırır. 2020-ci ilin 
payızında gedən döyüşlər zamanı 
azərbaycanlılar yenidən Ermənistanın 
etnik nifrət zəminində zorakılığının 
hədəfinə çevrilib. Ermənistan etnik, 
mədəni təmizləmə və azərbaycanlılara 
qarşı nifrət oyatmaq siyasəti 
yürüdürək, Konvensiyaya xələl gətirir, 
azərbaycanlıların hüquq və azadlıqlarını 
sistematik şəkildə pozur”.

Bəyanatda Azərbaycan, xüsusən, 
bildirib ki, Ermənistanın Azərbaycan 
əleyhinə ayrı-seçkiliklə bağlı siyasəti 
Konvensiyanın 2, 3, 4.5, 6 və 7-ci 
maddələrinin pozulmasıdır. Azərbaycan 
məhkəmədən xahiş edir ki, Ermənistanı 
Konvensiyanı pozduğuna görə 
məsuliyyətə cəlb etsin və bunun 
nəticəsində Azərbaycana və xalqına 
vurduğu ziyanı ödətdirsin.

Xatırladaq ki, Ermənistan silahlı 
qüvvələri tərəfindən istər işğal dövründə, 
istərsə də İkinci Qarabağ müharibəsində 
Azərbaycanın mülki əhalinin sıx 
məskunlaşdığı yaşayış məntəqələri, 
təhsil, sosial, mədəni və strateji 
əhəmiyyətli obyektlər ağır artilleriya qur-
ğularından, xüsusi raket sistemlərindən 
və qadağan olunan silahlardan istifadə 
edilməklə intensiv şəkildə atəşə tutulub. 
Nəticədə mülki əhali arasında çoxsaylı 
ölüm və yaralanma halları baş verib, 
yaşayış məntəqələrinə, tarixi və mədəni 
abidələrə, inzibati binalara, ictimai və 
digər sosial obyektlərə ciddi ziyan dəyib. 
Ermənistanın hərbi təcavüzü nəticəsində 
ölən və yaralananlar arasında çox sayda 

uşaq və qadınlar da olub. 
Gəncə, Bərdə və digər şəhərlərdə 

törətdiyi terror aktları isə Ermənistanın 
faşist mahiyyətini bir daha nüma-
yiş etdirdi. Bu vandalizm, barbarlıq 
aciz vəziyyətə düşən Ermənistanın 
cəbhədəki məğlubiyyətinin heyfini dinc 
insanlardan alması məqsədi daşıyır-
dı. Ölənlər və yaralananlar arasında 
körpələrin olması isə onun qəddarlığının, 
insanlığa sığmayan əməllərinin 
göstəricisi idi. 

Ermənistanın öz ərazisindən 
Azərbaycan şəhərlərini raket atəşinə 
tutmasının arxasında həm də məkrli 
niyyəti dayanırdı. İşğalçı dövlət bununla 
Azərbaycanı eyni tərzdə cavab verməyə 
təhrik etmək, münaqişənin coğrafiyasını 
genişləndirmək, beləliklə də münaqişəyə 
üçüncü ölkələri cəlb etmək məqsədi gü-
dürdü. Düşmən bütün bunlarla bərabər 
xalqımızı qorxutmaq, mübarizə əzmini 
qırmaq istəyini ifadə edirdi. Amma 
yanılırdı, unudurdu ki, Prezident, Ali Baş 
Komandan İlham Əliyevin rəhbərliyi ilə 
müzəffər Ordumuzun şücaəti və xalqı-
mızın dəstəyi ilə tezliklə tarixi torpaq-
larımızdan qovulub çıxarılacaq, terroru 
dövlət siyasəti səviyyəsində həyata 
keçirən, vətəndaşlarımıza qarşı soyqı-
rımlar törədən, nahaq qanlar tökən qatilə 

layiqli cavab veriləcək... 
Burada təəssüf doğuran bir məqama 

da toxunmaq istərdik. İşğalçı müharibə 
günlərində Ermənistan ordusunun dinc 
sakinləri qadağan olunan silahlarla 
raket atəşinə tutaraq müharibə cinayəti 
törətməsi nədənsə beynəlxalq qu-
rumları, insan hüquqlarının müdafiəsi 
təşkilatlarını narahat etmədi. Onlar belə 
dəhşətli, insanlığa sığmayan əməllərə 
göz yumdular, susqunluq nümayiş 
etdirdilər. Şübhəsiz ki, bu laqeydliyin, 
biganəliyin qarşılığında isə erməni 
faşistləri cinayətlərinin miqyasını daha 
da genişləndirməkdən çəkinmədilər. 

Bu gün ermənilərin terror, vanda-
lizm, barbarlıq əməlləri işğaldan azad 
edilən ərazilərimizdə açıq-aydın görünür. 
Başdan-başa xarabalığa çevrilən şəhər 
və kəndlərimizin acı mənzərəsi ürək 
ağrıdır. Maddi-mədəniyyət abidələrimizin 
yerlə-yeksan edilməsi, yaşıllıqların məhv 
olunması işğalçının qəddarlığının miqya-
sından xəbər verir. 

Yeri gəlmişkən, Londonda fəaliyyət 
göstərən “EU Today” media platfor-
masında bir müddət bundan əvvəl 
dərc edilən “Ermənistan Cənubi Qaf-
qazda yeni Srebrenitsa soyqırımı 
törətmək niyyətindədir?” adlı yazıda 
müəllif ermənilərin vəhşiliyinin, faşizm 

əməllərinin Srebrenitsa soyqırımı ilə 
müqayisəsini aparıb, Beynəlxalq Cinayət 
Məhkəməsinin Roma Statutunun 8-ci 
maddəsinə əsasən, mülki əhaliyə və ya 
döyüşlərdə birbaşa iştirak etməyən fərdi 
mülki şəxslərə qarşı qəsdən törədilən 
hücumların müharibə cinayəti sayıldığını 
vurğulayıb.

Vətən müharibəsində Azərbaycan 
Ordusunun sarsıdıcı zərbələri 
nəticəsində həm canlı qüvvə, həm 
də texnika baxımından böyük itkilər 
verən düşmən əsgərləri geri çəkilərək 
döyüş mövqelərini qoyub qaçmaq-
la savaşda uduzduğunu anlayır, 
buna görə təxribatlara əl atır, mülki 
vətəndaşlarımızı atəşə tutur, infrastruktu-
ru dağıdır, beləliklə, qeyri-insani xislətini, 
beynəlxalq hüquqa, ali bəşəri dəyərlərə 
zərrə qədər də olsun hörmət etmədiyini 
bir daha təsdiqləyirdi. Ermənistan ordusu 
Bakı ətrafına, Gəncə, Mingəçevir başda 
olmaqla iri şəhər mərkəzlərinə, mülki 
əhalinin sıx olduğu yerlərə, yaşayış 
binalarına raket atmaqla faşist xislətini, 

vandalizmini göstərirdi. Digər tərəfdən, 
əslində, Ermənistan bu vəhşi, barbar 
hücumları ilə BMT-ni, beynəlxalq hüququ 
hədəfə alırdı, saymazlıq göstərirdi.

Ermənistanın hərbi-siyasi rəhbərliyi 
30 il ərzində Azərbaycana qarşı törətdiyi 
təxribatlarla, vandal, barbar əməllərlə 
terrorçu dövlət olduğunu təsdiqləyib. 
Vətən müharibəsindən əvvəl və savaş 
dövründə işğalçı ölkənin silahlı qüvvələri 
regionun ən böyük strateji layihəsi 
olan Avropanın enerji təhlükəsizliyi 
sahəsində mühüm yer tutan Bakı–
Tblisi–Ceyhan neft kəmərinin Yevlax 
rayonu ərazisindən keçən hissəsinə 
raket zərbələri endirməkdən, Mingəçevir 
Su Elektrik Stansiyasını dağıtmağa 
cəhd göstərməkdən belə çəkinməyib. 
Lakin ordumuzun qətiyyətli tədbirləri 
nəticəsində həmin terror hərəkətlərinin 
qarşısı alınıb. 

Vətən müharibəsindən ötən dövr 
ərzində də Ermənistanın Azərbaycana 
qarşı yönələn təxribatları ara vermir. Bu, 
əsasən, işğaldan azad edilən sahələrin 

uzun illər Ermənistan tərəfindən sistemli 
qaydada, Vətən müharibəsi dövründə 
isə xaotik şəkildə minalanması ilə bağ-
lıdır. Hazırda düşməndən təmizlənən 
torpaqlarımız “barıt çəlləyi”ni xatırladır. 

Ermənistan həmin ərazilərin 
xəritələrini təqdim etmir. Bununla işğalçı 
dövlət Azərbaycan tərəfinin daha çox 
insan itkisi verməsinə çalışır, yeni forma-
da müharibəni, terror siyasətini davam 
etdirir. 

Ermənistanın minalanmış ərazilərin 
xəritəsini indiyədək Azərbaycana 
verməməsi, müxtəlif bəhanələrlə 
bundan imtina etməsi rəsmi İrəvanın 
məkrli niyyətlərindən xəbər verir. Bu 
faktın özü onu göstərir ki, Ermənistan 
regionda sülh və əmin-amanlığın 
bərqərar olmasında maraqlı deyil. Məhz 
buna görə də minalanmış ərazilərin 
xəritəsini Azərbaycana verməməklə, 
Azərbaycanın işğaldan azad edilmiş 
ərazilərdə məskunlaşma prosesini süni 
şəkildə əngəlləməyə, istər hərbçilərimiz, 
istərsə də mülki insanlarımız arasında 
tələfatların yaşanmasına çalışır. Hərb 
meydanında məğlub olan, açıq döyüşdə 
darmadağın edilən Ermənistan indi 
bu kimi rəzil vasitələrlə Azərbaycana 
itkilər verməyə cəhd göstərir. Lakin 
Ermənistan unudur ki, regionda sülhün, 
təhlükəsizliyin bərqərar olması daha çox 
onun özü üçün gərəklidir. Çünki 44 gün-
lük Vətən müharibəsində Ermənistan, 
sadəcə, hərbi baxımdan ağır itkilərlə 
qarşılaşmadı. Həm də onun bütün 
iqtisadiyyatı sıradan çıxdı. Ermənistanda 
sosial vəziyyət fəlakətli həddə çatdı və 
hazırda da son dərəcə ağırdır. Odur 
ki, Ermənistan minalanmış ərazilərin 
xəritəsini Azərbaycana verməklə daha 
çox özünə kömək eləmiş olar. Regionda 
sülh və təhlükəsizlik olmadan hansısa 
inkişafın baş verməsi mümkün deyil.

V.BAYRAMOV,  
“Xalq qəzeti”

Ermənistan törətdiyi cinayətlərə görə 
beynəlxalq məhkəmədə cavab verməlidir
Azərbaycan irqi ayrı-seçkiliyin bütün formalarının ləğv 

edilməsi haqqında Beynəlxalq Konvensiyanı pozduğuna 
görə, Ermənistana qarşı BMT-nin əsas məhkəmə orqanı olan 

Beynəlxalq Haaqa Məhkəməsində iddia qaldırıb.

